
〈征徭少。燒盡柴爐說太平。天邊草木舊知名。為道潢池莫弄兵。野市旋收黄犢去。明時火急趂春耕。欲將玉律播平康。長見單于拜未央。相國〉

〈正須如治郡。春風隨處有甘棠。南墻鉅竹拂青烟。正在空齋簿領前。欲向韓門借餘潤。乞將白璧種藍田。八月十五日道出南昌。寄龔帥實之。〉

〈兼呈程泰之劉文潜二漕。未應雙井即塵埃。似此衣冠得幾回。國子先生還并駕。洪都新府却重開。再三為問滕王閣。第一頃登孺子臺。定向此〉

〈中脩玩事。江邊不道故人來。程漕次韻。聞有挐音掃榻埃。尚疑却棹酒船回。錦囊忽至詩傳諾。玉麈來交心已開。邂逅四人今楚尾。班聯十載舊蘭〉

〈臺。尊前莫發麁官嘆。竒絶江山直一來。許綸涉齋集送錢大受帥廣東。妙筭無遺策。私憂有劇談。豐功期漠北。小試見湖南。暖席君何暇。妨賢我〉

〈甚慙。詔將須尺一。象可應魁三。淮甸為寮日。私錢奉令時。同𢬵愞弱罷。爭忍碎煩為。報國存忠赤。逢人惜鬢絲。相從又相别。勲業迫男兒。送趙〉

〈端明帥全蜀。謀深無位可酬功。端殿幾廷禮數同。盡以四川歸節制。重乘九折見精忠。平生清白天垂相。簡在登庸帝降衷。萬里橋頭莫言逺。恩〉

〈波只在大江通。沈與求龜谿集杜季習遊恒山謁府帥劉公。輙次劉彦常韻作二詩送之。勇徃都忘去路難。胸吞螭虎氣桓桓。吳頭楚尾三年夢。塞〉

〈北江南五月寒。瘦馬繫門留我别。明珠携袖許誰看。書生自有西江量。何止能濡舌本乾。上相平明不作難。已開亭障徹烏桓。公朝問罪知誰敵。〉

〈窮虜要盟故自寒。熢燧報安千徼肅。羽書飛捿萬人看。書生夢想從軍樂。俊語銘功墨未乾。季習欲以銘投府帥韓淲澗泉集送施知院洪帥。便〉

〈好槐庭聽報麻。少遲江右建髙牙。使華仕路應爭羡。畫綉鄉閭合共誇。别院笙歌開祖席。滿城桃李正飛花。不知誰下陳蕃榻。且看兒童竹馬遮。〉

〈送辛帥三山。暫着鵷行却建牙。此身何地不為家閩山又作年時夢。吳會分明眼底花。舒卷壯懷公自笑。徃來行李仕爭誇。棠陰應有邦人望。笳〉

〈皷西風擁帥華。送徐斯逺從施樞帥隆興。暮春雨乍歇。新晴緑陰生。啼鳥集幽聽。殘花愜閑情。側愴百慮感良友倏告行。牽衣坐已乆。欲語聲〉

〈不鳴。東湖波浩蕩。孺子名與清。今古信同調。下塌人自驚。公貧良可療。我志還當平臨觴母重詞公亦為我傾。張禮書帥隆興。國是古難定。公〉

〈胡亦帥藩。榮懷雖禁路。雅志已丘園。在昔從諸老于今盛一門。便藩方異渥。勇退復明恩。家學資經緯。儒科得本原。等閑為出處。何必較騰騫。致生丹〉


〈心在。憂時素髮繁。紛紜誠蟣虱。變化任鵬鵾。華閣猶前席。洪都漫左轓。建牙儀甚偉。分屏望還尊。持橐嘉謀略。横經妙討論。皂囊懷直節。青𤨏務忠〉

